
SURAH BANGSA ROM

Dengan nama Allah Yang Maha Pemurah,
lagi Maha Mengasihani.

1. Alif, Laam, Miim.
2. Orang Rom telah ditewaskan®.

3. Dinegeri (Baitul Maqdis) yang
dekat sekali, dan mereka akan
menewaskan lawan mereka
setelah kekalahan itu®.

4. Dalam masa beberapa tahun
lagi®. Bagi Allah jualah segala
urusan (pertolongan) sebelum dan
selepas berlakunya. Pada ketika
berlakunya (kemenangan Rom)
itu, orang yang beriman akan
bergembira.

5. Dengan kemenangan yang
diberikan Allah. Dia memberi
kemenangan kepada sesiapa yang
dikehendakiNya, dan Dialah
yang Maha Perkasa lagi Maha
Mengasihani.

1 iaitu Rom Timur yang berpusat di Konstantinopel.

2 Bangsa Rom adalah bangsa yang beragama Nasrani dan mempunyai kitab suci, manakala
bangsa Parsi beragama Majusi yang menyembah api dan berhala. Kedua bangsa saling
berperang. Ketika bangsa Rom kalah, kaum musyrikin Mekah menyambutnya dengan
penuh kegembiraan sedangkan kaum muslimin bersedih. Kemudian turunlah ayat ini dan
ayat yang berikutnya menerangkan bahawa bangsa Rom akan mendapat kemenangan
dalam masa beberapa tahun lagi. Hal itu benar-benar terjadi. Ini membuktikan kebenaran
nabi Muhammad s.a.w sebagai Rasul dan kebenaran al-Quran sebagai firman Allah

S.w.t.

3 Tempoh masa antara kekalahan bangsa Rom (tahun 614-615) dan kemenangannya (tahun

622) ialah kira-kira tujuh tahun.

Demikianlah janji Allah. Allah
tidak pernah mengubah janjiNya,
tetapi kebanyakan manusia tidak
mengetahui.

Mereka hanya mengetahui perkara
yang zahir daripada kehidupan
dunia sahaja, dan mereka tidak
pernah ingat untuk mengambil
tahu tentang hari akhirat.

Tidakkah mereka berfikir tentang
(kejadian) dir1 mereka. Allah tidak
menciptakan langit dan bumi
serta segala yang ada di antara
keduanya itu melainkan dengan
(tujuan) yang benar, dan pada
masa yang tertentu? Sebenarnya
ramai di antara manusia yang
mengkufuri pertemuan dengan
Tuhan mereka.

Tidakkah mereka telah berjalan
dan mengembara di muka bumi,
lalu memerhatikan bagaimana
kesudahan orang yang terdahulu
daripada mereka? Orang itu lebih
kuat daripada mereka sendiri,
dan telah meneroka bumi serta
memakmurkannya lebih daripada
kemakmuran yang dilakukan
oleh mereka. Mereka juga telah
didatangi oleh para rasul dengan
membawa bukti-bukti yang nyata
(lalu mereka mendustakannya
dan kesudahannya mercka
dibinasakan). Allah tidak sesekali
menzalimi mereka, tetapi
merekalah yang menzalimi diri
sendiri.

10.

11.

12.

13.

14.

15.

16.

Akibat orang yang melakukan
kejahatan itu ialah seburuk-
buruk azab (di akhirat kelak),
disebabkan mereka mendustakan
ayat-ayat Allah dan sentiasa
mempersendakannya.

Allah memulakan penciptaan
seluruh makhluk, kemudian
Dia mengembalikannya (hidup
semula pada hari kiamat),
kemudian kepadaNyalah kamu
akan dikembalikan.

Pada hari berlakunya hari kiamat,
orang yang berdosa akan diam
membisu serta berputus asa.

Makhluk-makhluk yang mereka
jadikan sekutu-sekutu Allah itu
tidak ada satupun dapat memberi
syafaat (melepaskan mereka
daripada azab Allah), padahal
mereka menjadi kufur dengan
sebab makhluk-makhluk yang
mereka sekutukan itu.

Pada hari berlakunya kiamat
mereka akan berpecah-belah
kepada kumpulan-kumpulan.

Adapun kumpulan orang yang
beriman dan beramal soleh,
maka mereka akan ditempatkan
di taman syurga dalam keadaan
gembira.

Sebaliknya kumpulan orang yang
kafir dan mendustakan ayat-

ayat Kami serta mendustakan
pertemuan hari akhirat, maka
mereka akan berada dalam azab
sclama-lamanya.

17.

18.

19.

20.

21.

Maka bertasbihlah kepada Allah
semasa kamu berada pada waktu
malam dan pada waktu subuh.

Allahlah yang berhak menerima
segala pujian di langit dan di
bumi, dan (bertasbihlah juga
kepadaNya) pada waktu petang
dan pada waktu zuhur.

Dia mengeluarkan sesuatu yang
hidup daripada benda yang mati,
dan mengeluarkan benda yang
mati daripada sesuatu yang hidup,
serta menghidupkan bumi selepas
matinya, dan begitulah kamu
akan dikeluarkan nanti (hidup
semula dari kubur).

Di antara tanda-tanda yang
membuktikan kekuasaanNya
(menghidupkan kamu semula)
ialah Dia menciptakan kamu
daripada tanah, setelah sempurna
kejadian kamu, kamu menjadi
manusia yang hidup bertebaran di
muka bumi.

Dan di antara tanda-tanda yang
membuktikan kekuasaan dan
rahmatNya ialah Dia menciptakan
bagi kamu (wahai kaum lelaki),
isteri-isteri daripada jenis

kamu sendiri, supaya kamu
merasa tenang dan hidup mesra
dengannya. DijadikanNya di
antara kamu (suami isteri)
perasaan kasih sayang dan belas
kasihan. Sesungguhnya yang
demikian itu mengandungi tanda-
tanda kekuasaan bagi orang yang
berfikir.

22.

23.

24.

25.

Dan di antara tanda-tanda

yang membuktikan kekuasaan
dan kebijaksanaanNya ialah
penciptaan langit dan bumi, serta
perbezaan lidah (bahasa) dan
warna kulit kamu. Sesungguhnya
yang demikian itu mengandungi
tanda-tanda kekuasaan bagi orang
yang berpengetahuan.

Dan di antara tanda-tanda yang
membuktikan kemurahan dan
kasih sayangNya ialah tidurnya
kamu pada waktu malam

dan siang hari, serta usaha

kamu mencari rezeki daripada
kurniaanNya. Sesungguhnya
semua itu mengandungi tanda-
tanda kekuasaan bagi orang yang
mahu mendengar (peringatan).

Dan di antara tanda-tanda
yang membuktikan kebesaran
dan kekuasaanNya, Dia
memperlihatkan kilat untuk
menakutkan kamu dan

untuk memberi harapan
(dengan turunnya hujan). Dia
menurunkan hujan dari langit,
lalu menghidupkan bumi
selepas matinya dengan hujan
itu. Sesungguhnya semua itu
mengandungi tanda-tanda

kekuasaan bagi orang yang
berfikir.

Dan di antara tanda-tanda yang
membuktikan keluasan ilmu dan
kekuasaanNya ialah berdirinya
langit dan bumi dengan perintah

26.

217.

28.

dan ketentuanNya. Akhirnya
apabila Dia menyeru kamu dengan
satu seruan (supaya kamu bangkit
semula) dari bumi, kamu dengan
serta merta keluar (dari kubur).

Seluruh makhluk di langit dan
di bumi adalah milik Allah,
masing-masing tunduk kepada
peraturanNya.

Dialah yang memulakan kejadian
semua makhluk, kemudian

Dia mengembalikannya (hidup
semula selepas mercka mati).
Perlaksanaan itu amat mudah
bagiNya. Dia mempunyai sifat
yang tertinggi di langit dan di
bumi, dan Dialah yang Maha
Perkasa lagi Maha Bijaksana.

Dia mengemukakan kepada kamu
satu perumpamaan daripada
keadaan diri kamu sendiri, iaitu:
Relakah kamu jika sebahagian
daripada hamba-hamba kamu
menjadi rakan kongsi pada harta
benda yang Kami telah rezekikan
kepada kamu? Penerimaan kamu
itu akan menjadikan mereka
sama-sama berhak padanya,
schingga kamu tidak berani
(menguruskan harta benda itu
tanpa persetujuan) mereka,
sebagaimana kamu tidak berani
(melakukannya dengan rakan
kongsi yang setaraf dengan)

diri kamu? Demikianlah Kami
jelaskan satu persatu kepada
orang yang berfikir.

29. Orang yang zalim itu mengikut i\g 3% riz\j.;\\;ill; [y;&’\”é]‘_}i
hawa nafsu mereka (melakukan . ;éu*iif ;_;’\ G A
syirik) tanpa berpandukan o e /‘“’Aj
pengetahuan. Maka tiada sesiapa ORI
yang dapat memberikan hidayah
kepada orang yang telah disesatkan
oleh Allah, dan tiada sesiapa yang
dapat menolong mereka.

30. Maka hadapkanlah dirimu Aeswll s o g5k
(engkau dan pengikut- St 1) LB 2@
pengikutmu, wahai Muhammad) g \“féfg’&"\j?wiufb ‘S/s/
ke arah agama yang jauh A5 2 A G 2
daripada kesesatan, agama Allah &N

31.

32.

yang difitrahkan bagi manusia
menerimanya. Tidak patut ada
sebarang perubahan pada ciptaan
Allah itu. Itulah agama yang
lurus, tetapi kebanyakan manusia
tidak mengetahui.

Hendaklah kamu (wahai
Muhammad dan pengikut-
pengikutmu) sentiasa bertaubat
kepada Allah dan bertakwalah
kepadaNya serta dirikanlah solat
dengan sempurna dan janganlah
kamu menjadi daripada golongan
orang musyrik.

[aitu orang yang memecah-
belahkan fahaman agama mereka
mengikut kecenderungan masing-
masing serta berpuak-puak.
Setiap puak bergembira dengan
apa yang ada padanya (daripada
fahaman dan amalan yang
terpesong itu).

1 Manusia diciptakan Allah s.w.t mempunyai fitrah (naluri) untuk beragama dengan agama

tauhid.

33.

34.

35.

36.

37.

Apabila manusia ditimpa oleh
sesuatu bahaya, mereka segera
berdoa kepada Tuhan mereka
dalam keadaan bertaubat
kepadaNya. Kemudian apabila
mereka diberi merasai sesuatu
rahmat daripadaNya, tiba-tiba
sebahagian daripada mereka
mempersekutukan Tuhan mereka
dengan sesuatu yang lain.

Mereka mengkufuri nikmat-
nikmat yang telah Kami berikan
kepada mereka. Maka (dikatakan
kepada mereka): «Bersenang-

lenanglah kamu (buat sementara),

nanti kamu akan mengetahui
(balasan kederhakaan kamu).

Pernahkah Kami menurunkan
kepada mereka sebarang
keterangan, lalu ia menerangkan
jalan yang membolehkan mereka
melakukan perbuatan syirik itu?

Apabila Kami memberi manusia
merasai sesuatu rahmat, mereka
bergembira dengannya (sehingga
lupa daratan), dan jika mereka
ditimpa sesuatu bencana
disebabkan apa yang telah
dilakukan oleh tangan mereka
sendiri, mereka berputus asa.

Tidakkah mereka melihat bahawa
Allah melapangkan rezeki bagi
sesiapa yang dikehendakiNya
(sebagai cubaan sama ada

orang itu bersyukur atau
sebaliknya), dan Dia juga yang
menyempitkannya (sebagai

38.

39.

40.

ujian sama ada dia sabar atau
tidak)? Sesungguhnya semua
itu mengandungi tanda-tanda
kekuasaan bagi orang yang
beriman.

Maka (sebagai tanda syukur)
berikanlah kepada saudara-
maramu, orang miskin serta
ibnul sabil®® hak-hak mercka.
Pemberian itu adalah lebih baik
bagi orang yang mengharapkan
keredaan Allah dan mereka itulah
orang yang berjaya.

(Ketahuilah bahawa) sesuatu
tambahan (riba’) yang kamu
berikan untuk mengembangkan
harta manusia maka ia tidak
sekali-kali akan berkembang di
sisi Allah. Sebaliknya sesuatu
pemberian sedekah yang

kamu berikan dengan tujuan
mengharapkan keredaan Allah
semata-mata, maka mereka itulah
orang yang mendapat pahala
berganda-ganda.

Allah jualah yang mencipta
kamu, kemudian memberi

rezeki kepada kamu, selepas

itu Dia mematikan kamu, lalu
menghidupkan kamu semula.
Adakah di antara makhluk-
makhluk yang kamu sekutukan
dengan Allah itu dapat melakukan
sesuatu daripada semua itu? Maha
Suci Allah daripada apa yang
mereka sekutukan.

1 iaitu orang asing yang sedang dalam musafir dan tidak memiliki biaya untuk kembali ke
tanah airnya.

41.

42.

43.

44.

45.

Telah timbul pelbagai kerosakan
dan bencana di darat dan di laut
hasil perbuatan tangan-tangan
manusia. Ini kerana Allah hendak
membiarkan mereka merasai
secbahagian daripada balasan
perbuatan-perbuatan buruk yang
mereka telah lakukan, semoga
mereka kembali (insaf dan
bertaubat).

Katakanlah: «Mengembaralah
kamu di muka bumi kemudian
perhatikanlah bagaimana
kesudahan orang yang telah lalu,
kebanyakan mereka adalah orang
musyrik».

Maka hadapkanlah wajahmu
(wahai Muhammad) ke arah
agama yang lurus (Islam)
sebelum datang daripada Allah
suatu hari yang tidak dapat
ditolak. Pada hari itu manusia
akan berpecah (kepada dua
golongan).

Sesiapa yang kufur maka dialah
sahaja yang menanggung
bencana kekufurannya itu, dan
sesiapa yang beramal soleh,
maka merekalah yang membuat
persiapan untuk kesenangan diri
mereka sendiri.

Agar Allah membalas orang
yang beriman dan beramal
soleh dengan kurniaanNya.
Sesungguhnya Dia tidak suka
kepada orang yang kufur.

46. Dan di antara tanda-tanda

kekuasaanNya ialah Dia
menghantarkan angin

scbagai pembawa berita yang
menggembirakan'”, supaya
kamu dapat merasa sedikit
daripada rahmatNya, dan supaya
kapal-kapal belayar laju dengan
perintahNya, dan juga supaya
kamu dapat mencari rezeki
daripada kurniaanNya, seterusnya
semoga kamu bersyukur.

47. Sesungguhnya Kami telah

48.

mengutuskan sebelummu
(wahai Muhammad) para

rasul kepada kaum masing-
masing, lalu mereka membawa
kepada kaumnya bukti-bukti
yang nyata, kemudian Kami
menyeksa orang yang melakukan
kesalahan (mengingkarinya),
dan sememangnya menjadi
tanggungjawab Kami menolong
orang yang beriman.

Allahlah yang menghantarkan
angin, lalu angin itu
menggerakkan awan. Kemudian
Allah menyebarkan awan

itu di langit sebagaimana

yang dikehendakiNya, dan
menjadikannya berkelompok-
kelompok, lalu engkau melihat
hujan keluar daripada celah-
celahnya. Maka apabila Allah
menurunkan hujan itu menimpa

1 berita gembira yang dimaksudkan ialah awan yang tebal yang akan menurunkan

hujan.

49.

50.

51.

52.

53.

sesiapa yang dikehendaki
daripada hamba-hambaNya,
mereka serta merta bergembira.

Sesungguhnya sebelum
diturunkan hujan kepada mereka,
mereka adalah orang yang telah
berputus asa.

Maka perhatikanlah kesan-kesan
rahmat Allah, bagaimana Dia
menghidupkan bumi selepas
matinya. Sesungguhnya dengan
kekuasaan sebegitu, sudah tentu
Dia berkuasa menghidupkan
orang yang telah mati. (Ingatlah),
Dia Maha Berkuasa ke atas setiap
sesuatu.

Sekiranya Kami mengirimkan
angin (menyerang tanaman)
lalu mereka melihat tanaman
itu menjadi kuning kekeringan,
pastilah mereka selepas itu akan
terus kembali kufur.

(Maka janganlah engkau bersedih
wahai Muhammad), kerana
sesungguhnya engkau tidak dapat
menjadikan orang yang mati
(hatinya) itu menerima ajaranmu
dan tidak dapat menjadikan
orang yang pekak itu mendengar
seruanmu apabila mereka
berpaling ke belakang.

Engkau tidak akan dapat memberi
hidayah kepada orang yang buta
(mata hatinya) supaya menjauhi
kesesatan mereka, engkau juga
tidak dapat memperdengarkan

(seruanmu itu) melainkan kepada
orang yang sedia beriman
dengan ayat-ayat Kami, kerana
mereka orang yang berserah diri
(mengikut perintah).

54. Allah yang menciptakan kamu NS ST
bermula dengan keadaan lemah s IS
kemudian Dia menjadikan kamu q’g'w‘fj}i’} ’:)i f”"’“ww
kuat. Setelah itu Dia menjadikan S AERIE s G
kamu lemah semula serta tua T ]

55.

56.

57.

beruban. Dia menciptakan apa
yang dikehendakiNya, dan Dialah
jua yang Maha Mengetahui lagi
Maha Berkuasa.

Semasa berlakunya hari kiamat,
orang yang berdosa akan
bersumpah mengatakan bahawa
mereka tidak tinggal (di dalam
kubur) melainkan sekadar satu
saat sahaja. Demikianlah mercka
sentiasa dipalingkan (oleh
fahaman sesat mereka daripada
memperkatakan yang benar).

(Bagi menjawabnya) orang

yang berilmu serta beriman
berkata: «Sesungguhnya kamu
telah tinggal sampai ke hari
Kebangkitan, sepertimana yang
terkandung dalam Kitab Allah®.
Maka inilah dia hari Kebangkitan
itu, tetapi kamu daripada dahulu
lagi tidak mahu mengetahui
(kebenarannya)».

Maka pada hari itu tidak berguna
lagi bagi orang yang zalim

1 al-Quran

58.

59.

60.

sebarang alasan mereka, mereka
juga tidak diberi peluang untuk
bertaubat.

Sesungguhnya Kami telah
memberikan kepada manusia
pelbagai kisah dan perumpamaan
di dalam al-Quran ini, dan
sesungguhnya jika engkau
membawa kepada mereka
sebarang tanda kekuasaan, sudah

tentu orang kafir itu akan berkata:

«Kamu ini tidak lain hanyalah
orang yang membuat dakwaan
palsu».

Demikianlah Allah mengunci
hati orang yang tidak mahu
mengetahui (kebenaran).

Maka bersabarlah (wahai
Muhammad), sesungguhnya janji
Allah itu benar, janganlah orang
yang tidak meyakini dengan

apa yang engkau sampaikan itu
menjadikan engkau gelisah.

